
    KUALA LUMPUR, 9 Ogos (Bernama) -- Perdana Menteri Datuk Seri Dr
Mahathir Mohamad berkata Malaysia percaya keamanan adalah hak kelahiran
setiap orang di bumi tidak kira kaum atau agama.
    Oleh sebab itu, beliau berkata setiap lelaki, wanita dan kanak-kanak
adalah rakan saksama dalam proses mencapai keamanan.
    Menurut Perdana Menteri, malangnya manusia kini menggunakan senjata api
dan negara-negara pula mengancam dengan senjata nuklear untuk mendapatkan
apa yang mereka mahu.
    "Tetapi saya masih mempunyai harapan pada umat manusia. Keamanan bukan
mustahil dicapai. Ia akan mengambil dedikasi luar biasa selain usaha ikhlas
daripada mereka yang inginkan keamanan untuk mencetuskan wawasan itu pada
penduduk seluruh dunia yang seterusnya akan merangsang mereka untuk
bertindak," katanya dalam perutusan beliau di Persidangan Keamanan Dunia
Kuala Lumpur yang bermula di sini, hari ini.
    Dr Mahathir berkata masyarakat antarabangsa tidak boleh memandang remeh
trend berbahaya ini yang menjadi ikutan dunia.
    "Senjata-senjata itu adalah terlalu berbahaya dan nyawa mudah terancam
jika ini dibenarkan berterusan," katanya.
    Dr Mahathir berkata inisiatif keamanan dunia hanya boleh berjaya jika
individu dan pertubuhan dengan pemikiran yang sama menyediakan sokongan
perlu bagi keunggulan yang dinyatakan untuk mencapai keamanan dunia.
    "Tema `Keamanan Boleh Dicapai' adalah satu cabaran bagi semua pihak
untuk melihat keamanan bukan daripada pendekatan mencapainya melalui
peperangan tetapi dalam konsep keamanan bagi keamanan.
    "Ia mudah untuk mencetuskan peperangan tetapi dalam tempoh beberapa
saat nyawa tidak ternilai banyak yang hilang, kehidupan harian musnah dan
warisan budaya hanya tinggal runtuhan," katanya.
    Persidangan dua hari itu yang dianjurkan oleh Yayasan Keamanan Dunia
Malaysia akan membincangkan dan mengusahakan program untuk mengatasi punca
utama yang menghalang pencapaian keamanan seperti konflik akibat perbezaan
antara taifah dan perang etnik, perlumbaan senjata, penyebaran senjata
kemusnahan sejagat, tiadanya toleransi keagamaan, ketidakadilan ekonomi dan
globalisasi yang menekan.
    Persidangan itu akan mengisytiharkan Deklarasi Kuala Lumpur yang
meliputi sembilan perkara yang menjadi kepentingan bersama dalam memajukan
keamanan sebagai hala tuju ke depan.
    Yayasan itu juga akan melancarkan Anugerah Keamanan Dunia Kuala Lumpur
sebagai menghargai sumbangan warga Malaysia dan rakan-rakan mereka di
seluruh dunia dalam usaha menggalakkan satu budaya keamanan global.
    Penerima sulung anugerah itu ialah Presiden Perancis Jacques Chirac
yang melawat Malaysia pada bulan lepas. Anugerah itu diilhamkan dan
dianjurkan oleh sebuah negara majoriti Islam dan untuk meraikan kejayaan
unik Malaysia sebagai sebuah negara berbilang kaum, budaya dan agama yang
hidup aman dan harmoni.
    Lebih kurang 1,000 peserta dan perwakilan dari 10 negara menghadiri
sidang itu yang bertujuan mencari persefahaman bersama antarabangsa untuk
mewujudkan keamanan dan keharmonian yang berkekalan di seluruh dunia.

